
Дәрес – семинар

Метрәй урта мәктәбе

Фатихова Ф.Х.

Дәрес тибы: яңа материал өйрәнү.

Дәрес төре: дәрес – семинар

Дәрес максаты: Һава торышын алдан әйтүдә атмосфера параметрларының ролен өйрәнү.

Дәреснең төп бурычлары:

· бирелгән өстәмә материаллар белән мөстәкыйль эшләргә өйрәнү;

· чыгышлар ясау һәм өстәмә күрсәтмәлекләр әзерләү күнекмәләрен булдыру;

· табигать күренешләрен күзәтү һәм сәбәпләрен ачыклау;

· фәнгә карата кызыксыну үстерү.

Җиһазлар: компьютерда эшләнгән слайдлар, кулдан ясалган приборлар, психрометр, гигрометр, термометр.

Дәрес барышы:

Укытучы: Укучылар, без сезнең белән бүген “Һава торышын алдан әйтү” темасына семинар үткәрәбез. Семинар эшендә метеоролог, синоптиклар  катнаша.

Укучылар өстәлләр артына утыралар. Өстәлләргә “Метеоролог”, “Синоптик” дип язылган табличкалар куела. Алар докладлар укыйлар, укучыларга сораулар бирәләр. 

    Семинар барышында без түбәндәгеләрне ачыкларга тиешбез:

· Нәрсә ул һава торышы;

· Һава торышын билгеләгәндә нинди зурлыклар   исәпкә алына;

· Зурлыклар нинди приборлар белән үлчәнә;

· Бүгенгегә карап, иртәгә нинди һава торышы  булачагын билгеләү тәртибе.

Укучыларга алдан ук сораулар бирелә, аларга җаваплар әзерләнә, семинар өчен кирәк булган кулланма материаллар ясала.

Семинар барышында”Ураган”, “Цунами”, “Өермә” командалары ярыш оештырачак. Сорауга беренче дөрес җавап биргәннәргә кызыл (3 очко), тулы булмаган өчен яшел (2 очко) һәм төзәтмәләр керткән өчен зәңгәр (1 очко) карточка биреләчәк. Ахырда карточкалар буенча җиңүче команда билгеләнә.

Сорау – ярыш

1. Җир атмосферасының химик составына аңлатма бирергә.

2. Нәрсә ул атмосфера басымы, ул нинди берәмлекләрдә үлчәнә?

3. Атмосфера басымын кем беренче булып билгеләгән?

4. P=ρgh формуласы буенча 760 мм. тер. баг. Па ләрдә күрсәтергә.
5. Атмосфера басымын билгеләү өчен кулланыла торган приборларны санарга.

6. Барометр – анероид ярдәмендә класстагы басымны билгеләргә.

7. Цельсий шкаласы буенча температура.

8. Сыеклыклы термометрның эш принцибы.

9. Абсолют температура.

10. Температураның басымга бәйләнешен аңлатырга. 

11. Классның абсолют температурасын билгеләргә.

12. Атмосфера басымының үзгәрешенә тагы нинди зурлыклар йогынты ясый?

13. Һаваның дымлылыгы.

14. Дымлылыкны үлчәү приборлары.

15. Психрометр ярдәмендә дымлылыкны билгеләргә

Укытучы: Укучылар, сез сорауларга яхшы әзерләнгәнсез. Димәк, сезгә алда булачак чыгышларны аңлау да уңайлырак булачак. Хәзер сүз чыгыш ясаучыларга бирелә.

Һава торышы.

Метеоролог 1. Һава торышы – атмосфераның шушы вакыт моментындагы халәте. Һава торышы “кухнясында” төп урынны Кояш, һава һәм су алып тора.

Кояш безгә яктылык һәм җылы бирә. Һава безнең җир шарын, юрган кебек, төреп тора. Җир шарының 2/3 өлешен тәшкил итүче су планетаның җылылык балансында зур роль уйный.

Метеорология – һава торышы турындагы фән.

Метеорологик зурлыклар – температура, һаваның дымлылыгы, басым, җил юнәлеше, болытлар биеклеге һ.б.

Метеорологик күренешләр – томан, буран, яшен һ.б.

Һава торышы кешенең сәламәтлегенә дә зур йогынты ясый, шул сәбәпле, хәзер без “авыр көннәр” турында еш ишетәбез. Алдан кисәтүләр зур һаләкәтләрнең килеп чыгуын кисәтергә мөмкинлек бирә.

Укытучы: Күргәнегезчә, һава торышын  өйрәнү, күзәтү зур әһәмияткә ия. Моның өчен метеорологлар метеорологик зурлыкларны тикшерәләр. Без сезнең белән басым, температура, дымлылыкны билгели беләбез. Ә хәзер җил турында чыгыш тыңларбыз.

Метеоролог 2.

 Җил

Җил – һаваның хәрәкәте. Су югарырак урыннан түбәнгә аккан кебек,  ул да югарырак атмосфера басымлы өлкәдән түбәнрәккә таба хәрәкәт итә. Басым аермасы никадәр зуррак булса, һава да шулкадәр тизрәк хәрәкәтләнә. 

Җилне характерлаучы зурлыклар булып аның юнәлеше яки тизлеге, яки җил көче тора. Җил юнәлешен күрсәтү өчен флюгер кулланылса, тизлекне анемометр билгели.

Анемометр җиңел хәрәкәтләнүче канатчыклардан тора. Алар беркетелгән күчәр әйләнгән вакытта тешле механизм хәрәкәтләнә. Канатларның әйләнү саны аша тизлекне м/с  да исәпләргә була.

Җил көче 0 дән 12 гә кадәр балларда үлчәнә. Шуңа бәйле рәвештә җилнең гомуми характеристикасы билгеләнә.

Укучыларга рәсемнәр һәм таблица күрсәтелә

	Җил характеристикасы

	Гомуми характеристика
	Җил тизлеге ( м/с да)
	Җил көче (балларда)

	Җилсезлек 
	0
	0

	Көчсез
	4
	3

	Саф 
	9
	5

	Каты 
	17
	8

	Көчле
	23
	10

	Давыл 
	29 дан зуррак
	12


 Көчсез җил – эссе көндә җиләслек бирә, саф җил – агачларны тирбәтә, көчле җил кешене аяктан да егарга мөмкин. Давыллар исә төзелгән корылмаларны җимерергә мөмкин.

Укытучы: Димәк, җилнең килеп чыгу сәбәбе – һава басымының тигез бүленмәве, ә бу үз чиратында тәүлекнең төрле вакытларында коры җир һәм диңгезләр өстендәге атмосфераның төрлечә җылынуы. География һәм табигать белеме дәресләрендә сез диңгез һәм яр буе бризы, муссон һәм пассатлар турында өйрәндегез. Сезгә  сораулар алдан бирелгән иде. Хәзер сүз командаларга бирелә. 

Командалар сүзләргә аңлатма бирәләр.

Болытларның хасил булуы. Атмосфера фронтлары.

Метеоролог 1 Томан яисә болыт; яңгыр яки кар барлыкка килү өчен һаваның чагыштырма дымлылыгы 100 процент булырга тиеш. Әмма тагы бер шарт бар әле, бу температурага да бәйле. Болыт барлыкка килсен өчен, җәен һәр кубометр күләмендә 25 граммага якын су булу шарт. Ә кышын исә моңа 1 г да җитә. Димәк, салкын һавада явым – төшем барлыкка килү өчен дым бөтенләй аз таләп ителә, ләкин бу очракта да дымлылыкның 100 процент булуы шарт, югыйсә болыт хасил булмаячак. 

Болыт бик вак тамчылардан гына торса, өскә күтәрелүче һава агымы аларны җиргә төшерми. 1 яңгыр тамчысы барлыкка килсен өчен, миллионнарча вак бөртекләр бергә кушылырга тиеш. Әмма болыт су тамчыларыннан гына тора икән, алар анда бик әкрен зурая.

Калын яңгыр болытлары, гадәттә, эссе вакытта һәм һавада дым күп булганда барлыкка килә. Җирдән күтәрелә торган дымлы һава агымында барлыкка килгән мондый болыт тиз зурая, зурайган саен югарырак күтәрелә бара. Биектәге салкын катлауларда (8 км биеклектә үк инде һаваның салкынлыгы кайчак 30 градуска җитә) болытның өске  өлешендәге су тамчылары боз бөртекләренә әверелә башлый. Хәзер инде ул калынлыгы берничә км га җиткән зур болытка әверелә. Андый болытның һәр куб км  ында уртача 1000 т су була!

Бер ялгыш фикер яшәп килә. Болыт караңгырак булган саен, без көчлерәк явым – төшем көтәбез. “Хәзер коя башлый!” – ди шундый болытны күргән кеше һәм тизрәк ышыкланыр урын эзли. Ләкин һәрвакыт көткәнчә булмый. Караңгы, куркыныч болытлардан кайчагында 1 тамчы яңгыр да төшми. Караңгы болыт үтә вак тамчылардан тора, анда су бик аз була.    

Атмосфера фронтлары

Җылы фронт җылы Һава салкынны кысрыклап  хәрәкәт иткәндә хасил була. Җиңелрәк булганлыктан ул салкын һава өстенә, баскыч буйлап күтәрелгән кебек, салмак кына күтәрелә. Күтәрелгән саен акрынлап суына, су парлары, куерып, тамчылар җыела. Күк йөзе болыт белән каплана һәм яңгыр ява. Бу вакытта көн җылына, озак вакытка сибәләп торучы яңгырлар килә.

Салкын форнт салкын һава җылы һавага таба хәрәкәт иткәндә барлыкка килә. Салкын һава, авыр булганлыктан, җылы һаваны өскә өермә рәвешендә күтәрә. Җылы һава тиз суына, җир өстен яшенле болыт каплап ала. Яшен яшьнәп, көчле яңгыр ява. Көчле җил, давыл куба. Салкын фронт узгач көн аяза һәм салкыная. 

Укытучы: Җирнең үз күчәре тирәсендә әйләнүе атмосферада бара торган процессларга да йогынты ясый. Әйдәгез, бу процесслар белән якыннанрак танышыйк.
Циклон  һәм антициклон

Метеоролог 2. Циклон – түбән басымлы өлкә тирәсендә барлыкка килгән өермә, давыл.

Әгәр күкне кургаш сыман авыр болытлар чорнап алса, яңгыр ява башласа, басым төшсә - белегез, циклон килә. Көчле суыклардан соң көн җылытып китеп, кар ява башласа, буран чыкса – бу да циклон.

Циклон өлкәсендә диаметры берничә км  дан йөзләрчә км  га кадәр булган давыллар хасил була. Алар 3 – 16 км биеклеккә кадәр күтәрелә. Алар, гадәттә, җылы һәм суык һава массалары чигендә хасил була һәм, нигездә, яшәү вакытлары 1 атнадан артмый.

Антициклон – циклонга каршы төшенчә. Ул югарырак басымлы өлкә тирәсендә хасил була. Циклон вакытында болытлы, яңгырлы җилле һава күзәтелсә, антициклон вакытында коры, кояшлы, җылы көннәр килә. Алар, гадәттә, циклоннардан соң киләләр.

Атмосферадагы  давылларның хәрәкәтен өйрәнеп, һава торышын алдан әйтергә була.

Укытучы: Бик яхшы..Ясалма иярченнәр дә һава торышы турында бик күп информация бирә алалар. Бу эш ничек оештырылган? Тыңлап карыйк әле.

Һава торышы хезмәте.

Метеоролог 1. Атмосферадагы процесслар дәүләт чикләренә бәйсез рәвештә бара. Шул сәбәпле, һава торышын бөтен җир шарында билгели торган халыкара  һава торышы хезмәте булу мөһим. Мондый хезмәт 20 нче гасырның 60 нчы елларында оеша. Казанда һава торышын өйрәнү 1733 елдан башлана. Бу эшнең аннан соңгы тарихы Казан университеты белән бәйләнгән. Университетны тәмамлагач, һава торышын өйрәнү белән  В.И. Ленинның әтисе – И.Н. Ульянов та шөгыльләнә. Метеорологик локаторларның берсе Казанның Яшьләр үзәге түбәсенә урнашкан
Мондый системага:

· 10000 җир өсте метеорологик станциясе;

· 800 атмосфераны радиозондлау пункты;

· метеокүзәтүләр алып баручы 2000 судно, 1500 самолет, 300 океан метеостанцияләре;

· җирнең ясалма иярченнәре;

· метеоиярченнәр керә.

Аларның күзәтүенә нигезләнеп, компьютер һава торышы картасын төзи. Бу эшләр башкарылганнан соң синоптиклар эшкә керешә.

Һава торышын ничек алдан билгелиләр?

Синоптик1 Синоптик - грек сүзе, барысын бергә күзәтүче мәгънәсендә. Ул һава торышын алдан әйтүче метеоролог. Һава торышы картасы һәр 3 сәгать саен эшләнә. Үзара чагыштырып синоптик циклон һәм антициклоннарның күчү юнәлешен, явым – төшем өлкәләрен, җил юнәлешен һ. б. билгели. Бу эштә аларның төп ярдәмчесе – компьютер.

Синоптик 2. Укучылар, әйдәгез, синоптик мәсьәләне чишеп карыйк. 

Атлантик океан өстендә циклон хасил булган, ул көнчыгышка хәрәкәт итә. Бүген иртән ул Рига өстендә, төш вакытында Великие Луки шәһәренә җитәр. Мәскәүдә көн коры, аяз. Температура  - 10 0 С. Циклон өлкәсендә +100 С, дымлылык 90%. Иртәгә Мәскәүдә нинди һава торышы булыр?

Укучылар үз фикерләрен әйтәләр

Синоптик 2. Иртәгә юеш, карлы – яңгырлы, болытлы һава булырга мөмкин, чөнки суык өлкәгә кергәндә дымлы һава пар белән туенган була. Суык һәм җылы һава катнашканда шундый җылыну күзәтеләчәк.

Укытучы: Кешеләр элек – электән үк һава торышы белән бәйле булган төрле билгеләрне сынап килгәннәр. Бу бигрәк тә авыл халкына хас, чөнки көннәрнең ничек торуы игенче өчен беркайчан да барыбер була алмый. 

Барометр шактый гадәти нәрсәгә әйләнгән бу көннәрдә халык сынамышларын өйрәнүдән һәм белүдән ни файда?

Беренчедән, бик кирәк чакта барометрның кул астында булмавы ихтимал. Икенчедән, табигать барометрларын күзәткәндә, тирә - юньнең алар белән ничек бәйләнешен күрергә мөмкин.

Әйләнә - тирәбездә һава торышын “алдан әйтә белүче” тере барометрлар шактый күп, алар сыйфат ягыннан кайвакыт кеше ясаган нечкә һәм сигзер приборлардан да өстенрәк торалар.

Бик гади һәм гаять төгәл күрсәтүче барометрларның берсе – тирес коңгызы. Бу коңгыздар һава торышы яхшы булганда гына очып йөриләр; яңгырлы, җилле һәм салкын көннәрне алар ышыкка качалар. Хәтта яңгыр сибәләп торса да, коңгыз күренсә, тиздән һава яхшырачагын көтәргә кирәк.

Һава торышының үзгәрүен башка бөҗәкләр дә бик яхшы сизәләр. Халык моны күптән сынап килгән һәм тиешле нәтиҗәләр ясаган. 

Әйдәгез кайбер сынамышлварны яхшылап тикшерик.

Сорауларга командалар җавап бирер.

Яңгыр алдыннан балык “уйнаганны” күпләр белә. Балыкларның үз – үзләрен болай тотуларының сәбәбе нәрсәдә?

Җавап: Монда төп рольне бөҗәкләр уйный. Дымлы һавада бөҗәкләрнең канатлары авырая, һәм алар су өстенә егылып төшәләр. Балыклар, һавадан ризык “яуганны” көтеп, өскә күтәреләләр, ә кайберәүләре, хәтта судан сикереп чыгып, бөҗәкләрне егылып төшмәс борын ук эләктереп алалар.

Укытучы: Әгәр күлдәвекләргә төшкән яңгыр тамчылары зур куыклар хасил итсә, тиздән яңгыр туктаячак. Бу дөресме?

Җавап: Куыклар яңгыр тамчылары суга бәрелгәндә барлыкка килә. Ә бу үз чиратында су элпәсе астына һава кереп калу сәбәпле хасил була.  Зур куыклар көчле явымнар вакытында хасил була, ә алар көчле, ләкин кыска вакытлы була. Димәк, сынамыш дөрес.

Укытучы: Мич торбаларыннан чыккан төтен, көн яхшы булса, бик югарыга менә, начар булса, түбәнгә төшә.

Җавап: Төтеннең югары менүе җилсез көнне, антициклон вакытында була. Түбән төшү җилле, болытлы көннәрдә, циклон вакытында күзәтелә.

Синоптиклар укучыларның җавабына бәя бирәләр.

Укытучы: Укучылар, без сезнең белән һава торышын алдан әйтү турында белдек, сынамышларны тикшердек. Хәзер алдагы чыгышны тыңлап узыйк.

Һава торышы белән идарә итеп буламы?

Синоптик 1. Бу сорау галимнәрне күптәннән борчый. Тәҗрибәләрдән күренгәнчә, болытларга, томаннарга махсус матдәләр – химик реагентлар сипкәндә, алар боз кристаллары, кар бөртекләре ясалуны тизләтә, болытлар моның өчен үзләренең дым запасларын бирәләр: җәен – яңгыр, кышын кар рәвешендә. Бу вакытта алар күзгә күренеп таралар, күк йөзе кояшлы булып кала. Шундый ысул белән боз явуны да булдырмый калырга мөмкин. Мондый матдәләр сыйфатында бик нык вакланган каты углекислота ( коры боз) яки көмешле йод кулланыла. Аларны сибү өчен махсус самолетлар һәм ракеталар кулланыла. 

Галимнәрнең бу ачышы практикада киң кулланылыш тапты. Яңгырларны ясалма яудыру мсәбенә урман янгыннарын сүндерергә, туфракны дымландырырга мөмкин. Томаннарны тарату  самолетларга очу мөмкинлеген бирә. Зур бәйрәмнәр вакытында яңгыр яву  булмасын өчен самолетлар болытларны “куып тараталар”.

Шундый катлаулы өлкәдәгы мондый ачышлар табигать күренешләре белән идарә итәргә, аларны кисәтергә  мөмкинлек бирәчәк.   

Укытучы: Чыгыш ясаучыларга рәхмәт белдерәбез. Ә хәзер сүз командаларга бирелә. Алар безне үзләренә бирелгән биремнәре белән таныштырырлар 

1 нче команда: Укучылар үз куллары белән гигроскоп ясый алалар. Моның өчен картоннан квадрат кисеп алырга, почмагы түгәрәкләп киселә  һәм аның аскы өлешен бөкләп куярга кирәк. Юкарак картоннан кеше фигурасын кисеп алырга һәм аның уң кулын хәрәкәт итәрлек итеп урнаштырырга. Кулны чәч белән беркетергә. Шкала ясала. Моның өчен  чәчне өреп дымландырырга һәм күрсәтүне 10 белән тамгалап, “Дымлы” -  дип язып куярга, янган шырпыны якын китереп чәчне киптерергә һәм 0 саны куеп, “Коры” - дип билгеләргә. Дымлылык үзгәргәндә чәчнең озынлыгы үзгәрү – прибор эшләүнең нигезе.  

2 нче команда: Дымлылыкны билгеләү өчен тагын бер уңайлы прибор бар. Моның өчен банка, карандаш, нечкә таяк, чәч клей кирәк булачак. Фломастер белән таякның яртысын буярга. Чәчне аңа һәм карандашка бәйләп элеп куярга кирәк. Таяк борылуына карап дымлылыкның үзгәрүен күзәтергә була.


3 нче команда  Рәсемнән күренгәнчә,  көпшәдәге суның биеклегенә бәйле рәвештә һава торышын да билгеләргә була.  Бароскоп әзер

Укытучы: сүз командаларның  капитаннарына бирелә. Алар  үзләренең командаларының исемнәренә аңлатма биреп узачак.

1. Ураган ”көчле җил” дигәнне аңлата. Алар океан өсләрендә кояш радиациясе тәэсирендә  көчле парга әйләнү хасил булган тыныч өлкәләрдә  барлыкка киләләр. Су парлары өскә күтәрелгәндә суыналар, зур су запасы булган болытлар хасил итәләр.  Җирнең әйләнүе тәэсирендә алар бөтереләләр, басым үзгәреше барлыкка килә, көчле җилләр чыга. Алар 50 – 150 км лы полосаны үз эченә ала һәм 10 м дан да зуррак биеклектәге дулкынлы шторм хасил була. Ураган 15 км/сәг тизлек белән хәрәкәт итә, коры җиргә чыгып көчсезләнә.

2. Өермә - вертикаль юнәлештәге воронка сыман формадагы давыл. Америкада аны торнадо дип атыйлар.  Аның тизлеге 100 км/сәг җитә. Аның куәте бик зур, күперләрне, самолетларны күтәреп җиргә бәрә алалар.  Зур җимергеч куәткә ия булса да, тиз була, кечкенә мәйданны били.   

3.  Цунами – зур океан дулкыны. Җир тетрәүләр, вулкан атылулар вакытында хасил булалар.  Мәсәлән, 1883 елда Кракатау вулканы атылганда барлыкка килгәне 35 м биеклектәге дулкын хасил итә. Ул үз юлына очраган бөтен нәрсәне җимерергә сәләтле.

Укытучының йомгаклау сүзе.

Укучылар, без сезнең белән бүгенге семинарда бик күп яңа мәгълүматлар алдык. Табигатьнең серләрен ачарга физика фәне зур ярдәм итә. Димәк, фәннәрне яхшылап үзләштерү, өстәмә материаллар өйрәнү, кызыксынучан булу тормышта килеп чыга торган каршылыкларны җиңәргә ярдәм итәчәк.

Йомгаклау.

Командаларның очколары җыела. Җиңүчеләр билгеләнә.

Кулланылган материал:

1. И. Ибраһимов “Кмеш канатлар, зәңгәр хыяллар”, Казан, 1989 ел.

2. А.Н. Майоров “Физика для любознательных или о чем не узнаешь на уроке”, Ярославль, 1999 г.

3. А. В. Хуторский, Л.Н. Хуторская “Увлекательная физика”, Москва, 2000 г.

4. Геграфия  “ Наш дом – Земля” 7 класс Учебное электронное пособие

5. Балалар календаре, Казан, 1990 ел.

